Avgerð frá Skatta- og avgjaldskærunevndini

Avgerð tikin: 23.02.2005

Mál nr.: 03-03-31-004 

Lóg: Meirvirðisgjaldslógin § 12 

Meirvirðisgjald av inntøku, sum ikki var givin upp til skattingar

Samandráttur:

Toll- og Skattstovan hevði hækkað skattskyldugu inntøku kærarans vegna inntøku av sjálvstøðugum vinnuvirki, sum ikki var givin upp til skattingar. Mvg-tilsvarið hjá kæraranum varð hækkað tilsvarandi. Kært varð um mvg-hækkingarnar, og at hesar vóru ov høgar. Skatta- og avgjaldskærunevndin staðfesti framdu hækkingarnar í mvgtilsvarinum.

Avgerð

Málið snýr seg mvg-uppgerðirnar hjá kæraranum fyri 1998, 1999 og 2000.

Toll- og Skattstovan, Stýrið fráboðaði við skrivi 17. januar 2003 avgerð um at staðfesta tær hækkingar í avgjaldsskyldugu søluni hjá kæraranum fyri 1998, 1999 og 2000, sum økið hevði fráboðað í oktober 2002 uppá ávíkavist kr. 19.500,00 fyri 1998, kr. 90.000,00 fyri 1999 og kr. 90.050,00 fyri 2000.

Hækkingarnar vóru allar fylgibroytingar av hækkingum í skattskyldugu inntøkuni hjá kæraranum, sum Toll- og Skattstovan grundaði í útihildnari inntøku. Vegna kæraran kærdi grannskoðari í januar 2003 hesar avgerðir til Skatta- og avgjaldskærunevndina.

Tá skattaviðurskiftini fyri 1998, 1999 og 2000 vóru kærd til Kommunalu skattakærunevndina, og málini hoyrdu saman, varð avgjørt at bíða við mvg-viðgerðini, til avgerð var tikin um skattakærumálið. Árið 1996 var tá til kæruviðgerð hjá Skatta- og avgjaldskærunevndini um bæði skatt og  meirvirðisgjald. Avgerð í 1996-kærumálinum fyrilá 17. desember 2003, og vóru hækkingarnar hjá Toll- og Skattstovuni staðfestar bæði í skattálíkningini og í mvgtilsvarinum.

Avgerð hjá Kommunalu skattakærunevndini fyri skattaálíkningarnar 1998, 1999 og 2000 varð tikin 29. mars 2004, men ikki fráboðað Kærustovninum/Skatta- og avgjaldskærunevndini fyrr enn 29. oktober 2004. Kommunala skattakærunevndin avgjørdi at staðfesta skattahækkingarnar, sum Toll- og Skattstovan hevði fráboðað viðvíkjandi 1998, 1999 og 2000.

Eingin av pørtunum kærdu hesa avgerð til Skatta- og avgjaldskærunevndina. Frá Kærustovninum varð tí vísandi til avgerðina í 1996-kærumálinum og skattaavgerðina í 1998, 1999 og 2000 spurt, um mvg-kæran stóð við ella kundi falla burtur.

Kæran og upplýsingar kærarans um málið:

Umboð kærarans hevur í hesum sambandi víst á, at hann metir tað ikki vera rætt bert at yvirføra skattahækkingarnar á mvg-uppgerðina, tí um gangast skal út frá, at tað arbeiði, sum Toll- og  skattstovan sigur kærarin hevur gjørt, fingið løn fyri og ikki givið upp hvørki til skatt ella í samband við mvg-uppgerðirnar, so kann ikki síggjast burtur frá, at kærarin arbeiðir sum handverkari. Gangast má tí út frá, at størsti parturin av hansara “svarta“ arbeiði er gjørt fyri privat og á sethús. Um so er, skal ikki leggjast mvg á inntøkuna, tí sambært § 12, litra l) í mvg-lógini er slíkt arbeiði frá 1. januar 1998 mvg frítt. Hann metir tí, at hækkingarnar hjá Toll- og Skattstovuni eru ov høgar. Víst verður eisini til kæruskrivini frá 30. januar 2003, har kærarin hevur gjørt somu sjónarmið galdandi, og eisini gjørt galdandi, at verður mett, at talan er um mvg-skyldugt virksemi, so hevði verið rættast at rokna við, at mvg var við í upphæddunum. Mvg-hækkingarnar áttu tí at verið 20% av teim upphæddum, sum Toll- og Skattstovan vísir til og ikki 25%. Til at styðja hesum sjónarmiði, vísir hann á, at kærarin hevur verið mvg-skrásettur øll árini, men hevur ikki síðani 1996 havt nakað sjálvstøðugt mvgskyldugt virksemi. Men fram til 1996 tilskilaði hann altíð mvg á rokningarnar, og er tað tí lítið sannlíkt, at hann ikki eisini hevði tilskilað mvg á rokningarnar eftir hetta tíðarskeið, um so var, at hann hevði hildið fram sum sjálvstøðugur.

Toll- og Skattstovan, Stýrið:

Toll- og Skattstovan er biðin um at fyrihalda seg til hesi sjónarmið hjá umboði kærarans. Toll- og Skattstovan hevur fráboðað, at teir ikki broyta støðu í mun til mvg-hækkingarnar, tí ongar ábendingar ella prógv eru fyri, at inntøkan stavar frá mvg-fríum arbeiði. Teir hava tí einki grundarlag at gera nakað uppbýti millum mvg-skyldugt og mvg-frítt virksemi eftir.

Avgerð hjá Skatta- og avgjaldskærunevndini:

Inntøkuhækkingarnar fyri 1998, 1999 og 2000 eru allar staðfestar av Kommunalu skattakærunevndini, og ikki kærdar víðari. Álíkningarnar eru sostatt endaligar.

Tann parturin av inntøkuni, sum Toll- og Skattstovan metti stavaði frá “meirvirðisgjaldsskyldugum“ virki kærarans, hevur Toll- og Skattstovan lagt afturat avgjaldsskyldugu søluni hjá kæraranum fyri tey einstøku árini.

Tá skattaálíkningin á hendan hátt er staðfest, og inntøkan verður mett innan handverksvirksemið, hevði undir vanligum umstøðum eingin ivi verið um, at avgjaldsskylduga sølan skuldi hækka tilsvarandi. Ivin, sum kærarin hevur víst á í hesum máli, kemst av, at møguleiki er fyri, at nakað av umtalaða arbeiði kærarans kann vera gjørt fyri privatpersónar og júst í samband við bygging/umvæling av egnum húsum. Arbeiðslønin av slíkum virksemi er frá 1. januar 1998 gjørd frí fyri meirvirðisgjald. Um nakað grundarlag var at mett út frá, hevði verið rættast at býtt inntøkuna upp á ein mvg-skyldugan part og ein mvgfrían part. Men sum víst á av Toll- og Skattstovuni eru eingir upplýsingar í málinum, sum geva grundarlag at meta øðrvísi eftir, og er hækkingin tí framd samsvarandi skattahækkingunum.

Tað er bert kærarin sjálvur, sum kann lata viðkomandi upplýsingar um eitt slíkt møguligt uppbýti av sølu-mvgnum fyri 1998, 1999 og 2000. Kærarin hevur ikki latið Skatta- og avgjaldskærunevndini nakrar upplýsingar, sum kunnu geva nevndini eitt sjálvstøðugt grundarlag at gera eina slíka meting eftir. Ei heldur hevur kærarin latið nevndini sannførandi upplýsingar um, at mvg í nøkrum førum var við á rokningunum.

Tá kærarin sostatt ikki á haldgóðan hátt hevur kunnað víst á, at mvg-hækkingarnar eru ov høgar, og hækkingarnar hjá Toll- og Skattstovuni byggja á sannførandi skjalprógv framløgd í samband við skattamálini, avgjørdi Skatta- og avgjaldskærunevndin at staðfesta avgerðina hjá Toll- og Skattstovuni viðvíkjandi mvg-tilsvarinum fyri 1998,

1999 og 2000.
